
ARHOLIAD AELODAETH GYFLAWN
16 Ebrill 2016
PAPUR 2

Cyfieithu o’r Gymraeg i’r Saesneg

Hyd yr arholiad: 2 awr a 5 munud*

Ydych chi wedi cael y papur cywir?
* Cewch 5 munud ar ddechrau’r arholiad i ddarllen y papur.  Ni chewch ddechrau teipio’ch cyfieithiad yn ystod y cyfnod hwn.

Ffynonellau’r darnau:
Darn 1 – addasiad o erthygl yn Barn
Darn 2 – addasiad o erthygl yn Yr Herald Cymraeg
Rhaid dilyn unrhyw gyfarwyddiadau sydd ar y papur.
Mae 5 tudalen i’r papur hwn gan gynnwys y dudalen hon.
Carai'r Bwrdd Arholi bwysleisio bod croeso i ymgeiswyr ychwanegu troednodiadau at eu gwaith, boed hynny i dynnu sylw at dermau y byddent fel arfer yn eu gwirio ar y we, neu i amlygu unrhyw elfen arall lle teimlir y byddai eglurhad ar y cyfieithiad a ddefnyddiwyd yn fuddiol.  Yn naturiol, gan fod amser yn brin, disgwylir i unrhyw droednodiadau a ychwanegir fod yn gryno ac yn bwrpasol.

Darn 1

Mae dros ddeugain mlynedd ers i Gymru ymuno â’r hyn a elwir bellach yn Undeb Ewropeaidd.  Yn ddi-os mae Ewrop wedi gadael ei marc ar Gymru yn y cyfamser.  Yn y Gymru wledig daeth y CAP
 bondigrybwyll – yn ei holl haelioni rhyfeddol a’i gymhlethdod trybeilig – yn rhan o wead bywyd.  Mae’r Gymru ôl-ddiwydiannol hithau wedi elwa’n fawr o gynlluniau Ewropeaidd sydd wedi eu bwriadu er mwyn adfer ardaloedd o’r fath wedi trai terfynol y diwydiannau trymion traddodiadol.  Yn wir, gan fod llywodraethau San Steffan wedi hen roi heibio’r syniad fod gweithredu polisi economaidd rhanbarthol ystyrlon yn rhan o briod waith y wladwriaeth, bu Cymru’n ddibynnol iawn ar gronfeydd strwythurol Brwsel.
Beth, felly, yw agwedd pobl Cymru tuag at yr Undeb?  Mewn gair, pragmataidd.  Go brin ein bod wedi syrthio mewn cariad hefo sefydliadau’r Undeb Ewropeaidd na datblygu rhyw arddeliad mawr o blaid integreiddio.  Nid ni yw’r ‘Cymry Ewropeaidd’ hyderus a ragwelwyd gan rai delfrydwyr.  Ond nid ydym chwaith wedi syrthio’n ysglyfaeth i’r dwymyn Ewrosgeptaidd sy’n nodwedd mor amlwg o wleidyddiaeth gyfoes ein cymdogion Seisnig.  Yn hytrach ymddengys bod trwch pobl Cymru’n ystyried ‘Ewrop’ fel haen lywodraethol sy’n gwneud cyfraniad defnyddiol wrth lywio ein cymdeithas.  I’r graddau y gwna hynny, rydym yn fodlon ei chefnogi a chydsynio â pharhad ei dylanwad drosom.  Yn hyn o beth mae agwedd y Cymry tuag at Ewrop yn debyg i agweddau y rhan fwyaf o genhedloedd eraill gogledd Ewrop.  Ysywaeth, mae’r berthynas sylfaenol bragmataidd hon â’r Undeb Ewropeaidd bellach dan warchae oherwydd yr agweddau yn Lloegr.  Erbyn hyn mae carfan sylweddol o’r boblogaeth y tu draw i Glawdd Offa yn priodoli pob cam gwag mewn polisi cyhoeddus, boed real neu ddychmygol, i ddylanwad Brwsel.  Pan ddaw’r refferendwm ar aelodaeth o’r Undeb Ewropeaidd, felly, y perygl yw y bydd agwedd fwy cymesur poblogaeth Cymru yn cael ei boddi’n llwyr. 

Darn 2

Diwrnod braf o Hydref yn 1979 oedd hi pan gwrddais i â Dafydd Dafis, sylfaenydd Cymdeithas Edward Llwyd, am y tro cyntaf.  Afraid dweud i mi gael pleser digymysg yn ei gwmni wrth iddo sôn mewn Cymraeg glân, graenus am ryfeddodau byd natur oedd o’n cwmpas yn anifeiliaid ac adar, yn flodau, coed, rhedyn a chen.  Roedd yr enwau gwyddonol a’r enwau Saesneg yn llifo yr un mor rhwydd ganddo â’r enwau Cymraeg. 

Mae arna i yn bersonol ddyled enfawr i’r cawr tawel, gwybodus, diymhongar hwn, a wnaeth i mi sylweddoli, ar ôl blynyddoedd o astudio byd natur drwy gyfrwng y Saesneg ym Mhrifysgol Aberystwyth, fod modd astudio rhyfeddodau natur yn fy mamiaith, a bod gwneud hynny’n brofiad llawer mwy pleserus a chyfoethog.  Agorodd ddrws ar gyfandir cwbl newydd i mi ar y prynhawn hyfryd hwnnw o hydref, ac rwy’n dal i drysori’r profiad hwnnw heddiw. 
Nid fi yn unig sydd â dyled i’r gŵr amryddawn hwn.  Mae Cymru gyfan yn ei ddyled, gan mai ef, yn ogystal â sefydlu Cymdeithas Edward Llwyd, a gychwynnodd gylchgrawn y Naturiaethwr. Cyhoeddwyd y rhifyn cyntaf yn 1979, a Dafydd ei hun oedd yn gyfrifol am y cynnwys, y teipio, a hefyd y gosod a’r dyblygu.  Sut ar wyneb y ddaear yr oedd yn dod i ben â’r holl waith, wn i ddim, ond roedd dau rifyn y flwyddyn yn ymddangos, ac roedd y cyhoeddiad yn torri tir newydd, gan nad oedd fawr ddim trafod ar fyd natur wedi digwydd trwy gyfrwng y Gymraeg cyn hynny.  

Ddiwrnod ei angladd, ar brynhawn mwyn o wanwyn, roedd yr haul yn tywynnu, adar y to yn trydar o fondo’r eglwys, a llygaid y dydd a briallu’n wincio arnom o fôn y clawdd. Fedrwn i ddim llai na theimlo y buasai hynny wrth fodd y naturiaethwr gwylaidd hwn. 

